
Plymio i yrfa fel hyfforddwr nofio
24 Tachwedd 2009
Mae plymio ar gwrs i fod yn hyfforddwr nofio wedi bod o gymorth i roi hwb i yrfa gŵr o Lanelli.                                                       
Mae Oliver Day, 27 oed o Gasllwchwr, wedi cwblhau ei gwrs Cynorthwy-ydd Dysgu a gyflwynir fel rhan o Fenter Nofio Am Ddim Llywodraeth Cynulliad Cymru mewn partneriaeth â Chyngor Chwaraeon Cymru a Nofio Cymru.                                       
Cafodd Oliver, sy’n gweithio yng Nghanolfan Hamdden Llanelli, ei ddewis ar gyfer y cwrs wedi i reolwyr y ganolfan sylweddoli bod ganddo botensial da i ddysgu. Ac ers cwblhau’r cwrs, sy’n rhoi cymhwyster hyfforddwr nofio ffurfiol i bobl, mae’n arwain rhwng 15 a 18 o ddosbarthiadau nofio’n rheolaidd bob wythnos erbyn hyn.                            
Cyn dechrau gweithio yn y ganolfan hamdden, nid oedd unrhyw gyfeiriad yn perthyn i yrfa Oliver a dim ond cytundebau gwaith byrdymor, dros dro oedd e wedi’u cael.                                                    
Fe newidiodd hynny i gyd bedair blynedd yn ôl pan ddaeth yn ymwybodol o swydd yn cynnig oriau achlysurol yn y ganolfan fel cynorthwy-ydd wrth ochr y pwll.  Buan iawn y trodd y swydd yma’n waith rhan amser ffurfiol i Oliver, cyn iddo gael ei chynnig yn llawn amser.          
Yn ystod y cyfnod hwn hefyd, dechreuodd Oliver, sydd hefyd yn hyfforddi tîm rygbi Dan 11 oed Casllwchwr, ymwneud â hyfforddiant nofio, gan dynnu sylw at ei dalent ar gyfer dysgu. Gwelwyd y dalent hon yn sydyn ac fe arweiniodd hynny at roi ei enw ar gyfer mynd ar y cwrs. 
Bellach mae Oliver yn cyflwyno gwersi i grwpiau o blant rhwng 6 a 13 oed ac i unigolion ac mae’n aelod o dîm o bump o hyfforddwyr yn y ganolfan.                  
“Mae’n braf iawn gweld y plant sy’n cyrraedd eu gwers gyntaf ddim yn gallu nofio – ac yn ofni mynd i mewn i’r dŵr efallai – yn magu hyder wedyn i gymryd eu camau cyntaf ynddo a dechrau nofio,” meddai Oliver. 

Meddai wedyn: “Drwy wneud y cwrs rwyf wedi datblygu’r sgiliau dysgu a chyfathrebu angenrheidiol er mwyn bod yn hyfforddwr ac mae hyn wedi rhoi synnwyr cyfeiriad i’m gyrfa. Rwy’n cael llawer iawn o foddhad o’r swydd ac felly mae’n braf pan rwyf yn gweld rhywun rwyf wedi’i ddysgu’n mynd ymlaen i ymuno â’r clwb nofio lleol a chael ei ddewis i gystadlu drosto.”
Meddai Steve Owen, rheolwr Canolfan Hamdden Llanelli, “Fe wnaethom ni sylwi ar unwaith bod Oliver yn berchen ar y rhinweddau sy’n bwysig er mwyn bod yn hyfforddwr ac roeddem yn hyderus y byddai buddsoddi ynddo er mwyn datblygu ei rôl yn fuddsoddiad gwerth chweil.  Mae wedi datblygu yn awr i gyrraedd y lefel nesaf o hyfforddiant, ac fe allwn ei ddatblygu ymhellach fyth.”

Mae Cymru ar y llwybr cywir yn awr at gynnig cyfle i bob plentyn yn y wlad ddysgu nofio erbyn bod yn 11 oed ac fe hyfforddwyd mwy na 1000 o hyfforddwyr nofio mewn dim ond chwe mis.  Yn ystod y ddwy flynedd nesaf, bydd mwy na 2500 o gyfleoedd hyfforddi pellach yn cael eu darparu. 
Meddai Phil Carling o Gyngor Chwaraeon Cymru: “Mae nofio’n sgil a all achub bywydau ac mae’n gwella iechyd a ffitrwydd.  Mae cynnig hyfforddiant i hyfforddwyr sy’n bodoli eisoes a hyfforddwyr newydd yn ein galluogi i gynnig cyfle i blant a phobl dros 60 oed ddatblygu’r sgil yma.”

Menter gan Lywodraeth Cynulliad Cymru yw’r Fenter Nofio Am Ddim, a reolir gan Gyngor Chwaraeon Cymru. Mae ar gyfer pobl hŷn sy’n 60 oed a throsodd a phlant a phobl ieuainc 16 oed ac iau.                                                            
Hon yw’r chweched flwyddyn i bob un o’r 22 awdurdod lleol yng Nghymru weithredu’r fenter ac mae’r ffigyrau’n dangos bod mwy o bobl, flwyddyn ar ôl blwyddyn, yn mynychu eu canolfan hamdden leol i fwynhau gweithgaredd sydd nid yn unig yn eu hannog i fod yn heini ac iach ond sydd hefyd yn gallu achub bywydau. 
Am wybodaeth bellach, ewch i www.nofio-am-ddim-cymru.org.uk neu cysylltwch â’ch canolfan hamdden leol. 

